
ABSTRAK 

 

Kajian ini bertujuan membangun dan menilai Sistem Pemilihan Tokoh Nilam 

Berasaskan Web (eSPTN) dalam aspek tanggapan kegunaan dan tanggapan 

kemudahgunaan. Sistem eSPTN dibangunkan untuk membantu guru memilih Tokoh 

Nilam mengikut syarat-syarat kelayakan yang ditetapkan oleh Kementerian Pelajaran 

Malaysia. Fungsi sistem sedia ada telah ditambahbaik untuk merekod markah 

Kurikulum dan Ko-Kurikulum. Pembangunan sistem adalah berasaskan Metodologi 

Rapid Application Development dengan pendekatan Berorientasi Objek yang 

berasaskan model prototaip. Manakala penilaian bagi aspek tanggapan kegunaan dan 

tanggapan kemudahgunaan adalah berasaskan Technology Acceptance Model 3. 

Pendekatan kualitatif yang berasaskan temubual semi struktur digunakan yang 

melibatkan empat orang guru dan seorang calon Tokoh Nilam daripada dua buah 

sekolah daerah Hilir Perak. Responden telah dipilih melalui kaedah persampelan 

bertujuan. Instrumen Senarai Semak Temubual digunakan untuk mengukur aplikasi 

kegunaan dan kemudahgunaan. Dapatan kajian menunjukkan bahawa aspek 

tanggapan kegunaan dan kemudahgunaan memenuhi kehendak pengguna. Responden 

majoritinya bersetuju sistem eSPTN memenuhi aspek kegunaan dan kemudahgunaan. 

Sistem eSPTN memudahkan guru dalam pemilihan calon Tokoh Nilam. Kajian ini 

menyumbang kepada pembangunan sistem eSPTN yang bermanfaat kepada guru 

dalam memilih calon berpotensi untuk Tokoh Nilam; guru boleh memilih Tokoh 

Nilam dengan lebih mudah dan tepat. 

DEVELOPMENT AND EVALUATION OF TOKOH NILAM  

SELECTION SYSTEM FOR PRIMARY  

SCHOOL STUDENTS  

 

ABSTRACT 

 

 

The aim of this study was to develop and evaluate the Tokoh Nilam Selection System 

(eSPTN) in the aspects of perceived usefulness and perceived ease of use. The eSPTN 

system was developed to help teachers select the Tokoh Nilam candidate according to 

the eligibility requirement set by the Ministry of Education. The existing function of 

system was refined to record the Curriculum and Co-Curriculum mark. The 

development of the system was based on the Rapid Application Development 

methodology together with the Object-Oriented approach which based on prototype 

model; whereas the evaluation of construct perceived usefulness and perceived ease 

of use were based on Technology Acceptance Model 3. A qualitative approach based 

on semi-structured interviews was used involving four teachers and a candidate for 

Tokoh Nilam from two schools in Hilir Perak district. The respondents were selected 

through the purposive sampling method. The instrument used was the Interview 

Checklist to measure the application‟s usefulness and ease of use. The results showed 

that the perceived usefulness and ease of use aspects met the user requirements. A 

majority of the respondent‟s agreed that the eSPTN system catered to perceived 

usefulness and perceived ease of use. The system facilitates teachers in selecting the 

potential candidates for Tokoh Nilam. This study contributes to the development of 

the eSPTN system that can benefit to teachers in selecting the potential candidates for 

Tokoh Nilam; teachers will be able to select the Tokoh Nilam much easier and precise. 

BAB 1 

 

 

 

 

PENDAHULUAN 

 

 

 

 

1.1 Pengenalan 

 

Kementerian Pelajaran memperkenalkan Program NILAM atau Nadi Ilmu Amalan 

Membaca pada tahun 1999 bermula dengan Tahun Satu di Sekolah Rendah dan 

Tingkatan Satu dan Peralihan di Sekolah Menengah. Program ini menggalakkan 

pelajar berfikir secara kreatif dan kritis. Kajian Program Penilaian Pelajar 

Antarabangsa (PISA) 2012 melaporkan kelemahan pelajar Malaysia adalah tidak 

dapat menjawab soalan yang menguji pemikiran aras tinggi (KBAT) disebabkan 

kurang membaca atau pembacaan terhad kepada genre tertentu. Menurut Seri Khairil 

Awang (2016), Kementerian Pelajaran Malaysia mensasarkan pembacaan berkualiti 

dari segi fiksyen, intelektual dan ilmiah iaitu aras pembacaan aras tinggi serta bahan-

bahan berunsur analisa. Justeru, seiring dengan perkembangan teknologi abad ke 21, 

pengintegrasian teknologi maklumat dalam pendidikan dapat membantu pihak 

sekolah dalam proses pengajaran dan pembelajaran.   

 

Teknologi maklumat dalam konteks pendidikan merupakan satu rangkaian 

elektronik untuk mencari, mengumpul, menyimpan, memproses, menyalur dan 

menyampai maklumat secara efektif (Ahmad Fuad, 2003). Pembangunan dalam 

bidang perisian dan perkakasan komputer telah berubah secara ketara. Bermula 

dengan era permulaan yang terdiri daripada orientasi kumpulan, pengagihan terhad 

iaitu tidak semua jabatan dalam organisasi terlibat dengan penggunaan komputer dan 

perisian tertentu. Era kedua melibatkan beberapa pengguna menggunakan perisian 

pada masa yang sama untuk tujuan mengakses, mengumpul maklumat, menganalisis 

serta mentransformasikan data daripada pelbagai sumber, mengatur proses, dan 

menghasilkan output. Era ketiga berubah kepada sistem yang tidak hanya berpusat 

pada komputer induk sahaja tetapi turut menghasilkan proses berteknologi tinggi 

dengan kos yang rendah. Evolusi perisian yang terakhir bermula  pada tahun 1985 

iaitu wujudnya kecerdasan buatan, sistem pakar dan sebagainya (Agarwal, Tayal & 

Gupta, 2010). 

 

Dalam konteks Malaysia, dasar pendidikan kebangsaan menyatakan teknologi 

maklumat dan komunikasi (ICT) merupakan kunci utama dalam memastikan 

kecekapan pengurusan pendidikan serta perkhidmatan kepada pelanggan 

(Kementerian Pelajaran Malaysia, 2012). Menurut Chan (2000), teknologi maklumat 

berperanan sebagai pemula (initiator), fasilitator (facilitator) dan pemangkin 

(enabler). Teknologi maklumat dan komunikasi (ICT) atau komputer adalah alat 

memproses data bagi membantu guru membuat keputusan yang tepat, berkesan dan 

lengkap tanpa perlu merujuk kepada pengetua, guru besar dan guru kanan (Rahmad 

Sukor & Mohd Subhi, 2001). Hasil kajian Donaldo de Souza (2005), tentang 

penggunaan mikrokomputer di tempat kerja mendapati bahawa teknologi komputer 

adalah alat yang berguna untuk meningkatkan kualiti kerja mereka, menyelesaikan 

tugasan dengan lebih cepat dan meningkatkan produktiviti kerja mereka. Sehubungan 

itu, beberapa inovasi telah dilaksanakan dalam pengurusan pendidikan seperti 

pengurusan maklumat sekolah bagi meningkatkan kecekapan, menjimatkan masa, 

membantu dan mempermudahkan pengurusan sekolah membuat keputusan (Habib & 

Megat Ahmad Kamaluddin, 2008). 

 

Sehubungan dengan perkara di atas, model penerimaan teknologi (Tecnology 

Acceptance Model) adalah model berasaskan niat yang dibangunkan khusus bagi 

menerangkan dan menjangka penerimaan pengguna terhadap teknologi. Hasil 

penelitian Davis, Bagozzi, dan Warshaw (1989) menunjukkan penggunaan sistem 

informasi dipengaruhi oleh minat (intention). Minat pula dipengaruhi oleh persepsi 

tentang kegunaan (perceived usefulness) teknologi dan persepsi kemudahgunaan 

(perceived ease of use) teknologi. 

 

Chuttur (2009) menyatakan lebih daripada 700 petikan model penerimaan 

teknologi yang asal telah diguna dalam kajian email, voicemail, fax, dial-up sistem,   

e-commerce applications, groupware, word processor, spreadsheet, presentation 

software, database program, case tools, hospital IS, decision support sistem, expert 

support sistem dan telemedicine technology. Kebanyakan kajian ini mendapati 

bahawa, hasil statistik yang signifikan iaitu kegunaan suatu sistem adalah bergantung 

kepada niat tingkah laku seseorang. Pengalaman terhadap teknologi mempengaruhi 

persepsi kegunaan dan secara langsung menentukan niat untuk menggunakan dan 

penggunaan suatu sistem (Stoel dan Lee, 2003). Pengalaman positif melayari laman 

web adalah penting dalam mendapat kepercayaan pengguna (Marios dan William, 

2002). Kegunaan suatu sistem mempengaruhi niat tingkah laku manakala 

kemudahgunaan adalah tidak penting dalam mempengaruhi niat tingkah laku: 

 “...TAM's power to explain attitude and intention was limited compared with 

 that reported by some prior studies that examined TAM in a 'nonprofessional' 

 context...perceived ease of use was found to have no significant effect on 

 attitude and perceived usefulness...Conceivably, physicians can assimilate a 

 new technology quickly and become familiar with its operation without as 

 intense training as might be necessary for other user populations.  Another 

 plausible explanation is that physicians might not want to spend time learning 

 a new technology, even if it is very easy to use.  This is especially true when 

 the adoption and use of the technology might interfere with their traditional 

 practice routines….”  

(Hu, Chau, Sheng & Tam, 1999, p. 104-105). 

 

Hasil dapatan kajian-kajian lepas membuktikan kajian penerimaan pengguna 

adalah relevan. Oleh itu, pengkaji membuat penilaian penerimaan pengguna 

menggunakan model penerimaan teknologi (Tecnology Acceptance Model) untuk 

melihat sejauh mana teknologi baru itu memberi manfaat kepada pengguna (Portner 

dan Donthu, 2006).  Sahin (2006) menyatakan proses penerimaan inovasi teknologi 

mempunyai lima tahap iaitu tahap pengetahuan, tahap persuasi, tahap keputusan, 

tahap penerapan dan tahap konfirmasi. Ini bermakna penerimaan teknologi dapat 

didefinisikan sebagai kesediaan pengguna untuk menggunakan teknologi dan 

mendukung tugas yang telah dirancang. 

 

 

1.2 Latar Belakang Kajian 

 

Bidang Keberhasilan Utama Negara (NKRA) Pendidikan, mensasarkan penglibatan 

100% murid dalam Program Nilam bagi menyokong perlaksanaan Kementerian 

Pelajaran Malaysia dalam Memartabatkan Bahasa Melayu dan Memperkukuhkan 

Bahasa Inggeris (MBMMBI). Matlamat Program Nilam ialah membina tabiat 

membaca yang berkekalan dalam kalangan pelajar. Objektif program ini ialah untuk 

menjadikan murid suka membaca dengan adanya penglibatan ibu bapa di rumah, 

menggalakkan sekolah terus menjana idea kreatif dan inovatif bagi menyemai tabiat 

membaca. Program ini adalah penting dalam menjana minat pelajar membaca dalam 

pelbagai jenis bahan bacaan dan bahasa sesuai dengan keperluan antarabangsa 

terutama Singapura dan Thailand  (Utusan Malaysia, 2014). 

 

Terdapat tiga elemen dalam Program Nilam iaitu rekod membaca, pengesahan 

pembacaan, ganjaran dan pengiktirafan. Bahan bacaan pelajar terdiri daripada buku 

fiksyen dan buku bukan fiksyen dalam Bahasa Melayu (BM), Bahasa Inggeris (BI), 

Bahasa Cina (BC), Bahasa Tamil (BT) dan lain-lain bahasa. Ganjaran dan 

pengiktirafan secara tahunan dan keseluruhan akan diberikan kepada pelajar yang 

layak mengikut tahap. Perlaksanaan Program Nilam dibahagikan kepada dua tahap 

iaitu Jauhari dan Rakan Pembaca (RP). Jauhari ialah tahap membina kemahiran dan 

menanam minat membaca sehingga membaca menjadi satu tabiat. Manakala Rakan 

Pembaca (RP) pula ialah tahap membantu pencambahan penggunaan bahan dalam 

gerakan membaca. 

 

Aktiviti utama pelajar dalam program ini ialah membaca buku dan mencatat 

maklumat pengarang, judul, bilangan muka surat, penerbit dan sinopsis atau peta 

minda tentang buku yang dibaca ke dalam buku rekod. Bagi membolehkan pelajar 

mencapai tahap rakan pembaca, ia memerlukan pelajar membaca lebih 100 buah buku 

dan menjalani aktiviti pembacaan seperti aktiviti bercerita, membaca bersama dan 

bicara buku. Pemarkahan diberi secara manual mengikut jenis aktiviti seperti di Rajah 

1.1.  

 

 

          Rajah 1.1.  Contoh Kiraan Pemarkahan Tahap Aktiviti Rakan Pembaca 

Ciri-ciri tokoh nilam ialah pelajar tahun lima dan tingkatan empat, pelajar 

telah membaca lebih daripada 360 buah buku bagi kategori sekolah rendah dan 288 

buah buku bagi kategori sekolah menengah. Selain itu, pelajar hendaklah 

memperolehi 50 markah bagi tahap Rakan Pembaca serta rekod bacaan disahkan oleh 

panel penilai negeri (JPN/PPD/PTPB/BTPN/PKG). Kadar komposisi buku hendaklah 

mengikut bahasa iaitu 60% untuk Bahasa Melayu dan 40% untuk Bahasa Inggeris. 

Akhir sekali, calon telah dipilih oleh panel hakim peringkat negeri. Namun, bagi 

pemilihan tokoh nilam, aspek kurikulum dan ko kurikulum juga diambil kira selain 

syarat-syarat utama calon yang telah dinyatakan. 

 

Data rekod bacaan tahap jauhari diperolehi dari buku rekod nilam manakala 

data bagi tahap rakan pembaca diperolehi dari kad pemarkahan rakan pembaca. 

Jumlah buku dikira secara kumulatif sejak Tahun Satu hingga Enam dan Tingkatan 

Satu hingga Lima. Data nilam dianalisis tiga kali dalam setahun iaitu pada akhir bulan 

Mac, Jun, September kemudian laporan perlu dihantar kepada Pusat Kegiatan Guru 

(PKG) daerah masing-masing. 

 

Guru yang terlibat secara langsung dalam Program Nilam ini terdiri daripada 

Guru Perpustakaan Media (GPM), Guru Panitia BM dan BI serta Guru Kelas. Tugas 

panitia BM dan BI ialah meminta semua guru BM dan BI memastikan pelajar telah 

mengisi buku Program Nilam. Guru matapelajaran BM dan BI perlu menandatangani, 

menulis nama dan tarikh di ruangan yang disediakan. 

 

 


